
UUM DAN KERAJAAN SARAWAK RINTIS KERJASAMA STRATEGIK BIDANG KOMUNIKASI DI i-COME’26

UUM ONLINE: Kuching - Universiti Utara Malaysia (UUM) menerusi Pusat Pengajian Teknologi Multimedia dan Komunikasi (SMMTC)
merintis kerjasama strategik bersama Kerajaan Sarawak bersempena dengan 10th International Conference on Communication and
Media (COME’26) yang berlangsung di Borneo Cultures Museum, Kuching, Sarawak.
 
Kerjasama ini dimeterai menerusi penyerahan Surat Hasrat (LoI) oleh Naib Canselor UUM, Prof. Dr. Ahmad Martadha Mohamed kepada
Pengarah Unit Komunikasi Awam Sarawak (UKAS), Awang Putrayusrie Awang Redzuan dengan disaksikan oleh Timbalan Menteri di
Jabatan Premier Sarawak (Hal Ehwal Korporat, Penerangan dan UKAS), Datuk Abdullah Saidol.
 
Ketika merasmikan i-COME’26, Datuk Abdullah menegaskan kepentingan kecekapan digital dan literasi maklumat bagi memelihara
keharmonian sosial di tengah-tengah kebangkitan teknologi kecerdasan buatan (AI).

Beliau turut menyarankan agar setiap projek pembangunan negara dilengkapi pelan induk komunikasi awam bagi memastikan maklumat
dasar kerajaan disampaikan secara berkesan kepada masyarakat.
 
Sementara itu, Dr. Ahmad Martadha dalam ucapan aluannya menyatakan bahawa jalinan UUM bersama UKAS akan membuka ruang
perkongsian kepakaran, pertukaran idea serta perancangan inisiatif bersama yang memberi manfaat langsung kepada pembangunan
komuniti dan akademik.
 
Beliau turut menyatakan kesediaan UUM untuk menawarkan program-program pasca siswazah secara pesisir kepada agensi awam di
Sarawak.
 

Mengangkat tema "Navigating Global Communication through Digital Competence for a Sustainable Future", persidangan dwitahunan
anjuran SMMTC UUM ini menghimpunkan kira-kira 130 peserta dari kalangan akademik dan industri tempatan serta antarabangsa.
 
Sebanyak 73 kertas persidangan dibentangkan dengan fokus utama diberikan kepada cabaran teknologi digital, etika komunikasi digital,
isu sosial siber dan aplikasi AI dalam komunikasi sepanjang dua hari persidangan tersebut.
 
Pengarah i-COME’26, Dr. Jamilah Jamal berkata, persidangan kali turut menampilkan tokoh SDG tersohor iaitu Prof. Jeffrey Sachs,
Presiden UN Sustainable Development Solutions Network menyampaikan ucaptama, manakala Datuk Ashwad Ismail, Ketua Pengarah
Penyiaran Malaysia dan Tuan Syed Mohammed Idid Syed Ahmed Idid, Pengurus Besar West Coast Expressway Holdings Bhd. pula
telah menyampaikan pembentangan utama.

